
ДЭМАКРАТЫЧНАЕ ЎЗДЗЕЯННЕ NGOs НА ГРАМАДСКУЮ ДУМКУ І ПАЛІТЫКУ Ў БЕЛАРУСІ
Аляксандр Мілінкевіч, кандидат физико-математических наук, доцент, председатель Гродненского общественного объединения "Таварыства беларускай школы"
1. Азначэнне трэцяга сектара
Сёння ў Беларусі зарэгістравана каля 2.700 NGOs, якія, па дадзеных "United Way", маюць наступныя накірункі дзейнасці: спорт і турызм – 12.4%, сацыяльная праца – 10.8%, адукацыя – 9.5%, культура – 6.2%, моладзь – 4.9%, хобі – 4.6%, навука – 4.0%, ахова здароўя – 3.7%, нацменшасці – 3%, самакіраванне – 2.8%, інваліды – 2.5%, правы чалавека – 1.2%, дабрачынныя і іншыя – 10.1%.

Аднак гэтая афіцыйная класіфікацыя дае далёка не поўны вобраз рэальнай сітуацыі ў 3-м  сектары. Многія арганізацыі займаюцца адначасова шырокай грамадскай дзейнасцю. Акрамя таго, цэлы шэраг значных грамадскіх ініцыятываў не рэгіструюцца з прычыны ціску ўладаў, асабліва ў правінцыі. Сярод NGOs ёсць значная колькасць аб’яднанняў, якія па сваёй сутнасці з’яўляюцца псеўда-грамадскімі. 

Шэраг NGOs створаны ў адпаведнасці з кан’юктурай донарскага рынку з мэтай атрымання фінансавання пад праграмы, інспіраваныя звонку. Гэта таксама арганізацыі, што з’явіліся ў апошні час па ініцыятыве дзяржавы з мэтай абслугі ўлады, і постсавецкая NGOs, якія знаходзяцца на яе ўтрыманні. Прыведзеныя акалічнасці вызначаюць тое, што сапраўдны трэці сектар ў заходнім разуменні гэтага тэрміну не заўсёды супадае з афіцыйна зарэгістраванымі недзяржаўнымі арганізацыямі. Гэта лагічнае наступства таго, што Беларусь – недэмакратычная краіна.

Калі трэці сектар азначыць як сектар грамадскіх ініцыятываў, то ягоны спектр атрымаецца зусім іншы і надзвычай цяжкі для даследавання. Аднак з вялікай доляй упэўненасці можна сцвярджаць, што самастойна створаныя арганізацыі працуюць перш за ўсё у такіх сферах дзейнасці, як адукацыя, мастацтва і культура, мясцовае самакіраванне, нацыянальныя меншасці, правы чалавека, выдавецкія ініцыятывы і клубы па інтарэсах.

Самую вялікую ролю ў пабудове грамадзянскай супольнасці ў сучаснай Беларусі адыгрываюць культурніцкія, адукацыйныя і моладзевыя NGOs, найбольш шматлікія і найгорш прафесійна развітая частка трэцяга сектару. Але, дзякуючы сваёй аўтэнтычнасці, яны найбольш перспектыўныя. У будучым сябры гэтых арганізацый змогуць узяць на сябе вырашэнне праблемаў мясцовага самакіравання, сацыяльнай абароны і г.д.

Дзяржаўны сектар сур’ёзна хворы, бо ў краіне адсутнічае сістэма дэмакратычных выбараў і прадстаўнічага ўраду. Палітычныя партыі не прадстаўлены ў парламенце, мясцовае самакіраванне – фармальна-дэкаратыўнае.

Камерцыйны сектар паступова знікае. Эканамічная дзейнасць манапалізавана дзяржавай, альбо вузкім колам людзей, блізкіх да ўлады. Таму яна ўсе больш – частка дзяржаўнага сектара. Тыя, што застаюцца ў бізнесе (перш за ўсё ў малым і сярэднім) прыкладаюць неверагодныя высілкі, каб выжыць. Сведчаннем гэтаму – усё часцейшыя акцыі пратэсту. У гэтых умовах практычна знікае  інтарэс бізнесоўцаў да спонсарскай дзейнасці.

У такім выпадку, што ёсць трэці сектар? Гэта, ў нашым разуменні недзяржаўныя арганізацыі (НДА, NGOs), як зарэгістраваныя так і незарэгістраваныя, створаныя па ініцыятыве знізу. Да гэтага сектару можна залічыць далёка не ўсе легальныя "грамадскія асацыяцыі" (тэрміналогія беларускага заканадаўства). Але зноў жа ў ім значная частка грамадскіх ініцыятываў без легальнага статуса.

2. Кароткая гісторыя трэцяга сектара

Развіццё грамадскага сектара можна падзяліць на наступныя этапы:

· 1987 г. – узнікненне першых няўрадавых арганізацыяў і іх хуткае развіццё у 1991–1994 гг. Асноўнымі чыннікамі імклівага росту трэцяга сектару былі спрыяльныя ўмовы, якія вынікалі з агульнай лібералізацыі палітычнай сітуацыі ў краіне, а таксама спонсарскай дзейнасці Беларускага Фонду Сораса ды іншых фундатараў.

· 1995-1996 гг. – развіццё грамадскага руху ў Менску і абласных гарадах. Шэраг NGOs пачынае мэтанакіравана працаваць на развіццё грамадзянскай супольнасці. Вясна 1996 г. – кульмінацыя пратэстных настрояў у беларускім грамадстве.

· 1997-2001 гг. – рэгіяналізацыя і структурызацыя трэцяга сектару, кансалідацыя NGOs. Разам з тым, знешнія ўмовы дзейнасці трэцяга сектару істотна пагаршаюцца. Сярод фактараў пагаршэння: 

а) змена сацыяльных настрояў беларускага грамадства; 

б) увядзенне татальнага кантролю з боку ўладаў за электроннымі СМІ й выцясненне з інфармацыйнай прасторы краіны недзяржаўных электронных медый; 

в) эканамічная дыскрымінацыя і пераслед недзяржаўных друкаваных СМІ; 

г) ускладненне працэдуры рэгістрацыі новых NGOs і СМІ.

· 2001-2004 гг – актывізацыя трэцяга сектару, звязаная з другімі прэзідэнцкімі выбарамі, пераслед і закрыццё найбольш актыўных і ўплывовых NGOs (перш за ўсе праваабарончых арганізацый і рэсурсных цэнтраў), рэзкае скарачэнне спонсарскай падтрымкі.

3. Тэндэнцыя рэгіяналізацыі

Сярод афіцыйна зарэгістраваных NGOs, паводле дадзеных "United Way", 49.1% у 2002 г. прыпадала на Менск, які налічвае 18% ад усяго насельніцтва Беларусі. Аднак з улікам нефармальных грамадскіх ініцыятываў на перыферыі гэтая дыспрапорцыя значна змяншаецца. Акрамя таго, дзякуючы эфектыўнай праграме конкурсаў мікрагрантаў, да 2001 г. рэгіянальны трэці сектар рэзка актывізаваўся і ўзмацніўся. Зразумела, што з пункту гледжання станаўлення грамадзянскай супольнасці ў нашай краіне гэтая тэндэнцыя рэгіяналізацыі патрабуе далейшай падтрымкі.

Найлепей арганізаваны на сёння грамадскі сектар у Гродзенскай вобласці, за ёю ідуць Віцебская і Берасцейская. У Менскай і Магілёўскай абласцях сетка NGOs слабейшая, а найгоршая сітуацыя – на Гомельшчыне. 

У Заходняй Беларусі добра развітыя культурніцкія і асветніцкія арганізацыі. На Гарадзеншчыне больш, чым увогуле па краіне, распаўсюджаны NGOs, што займаюцца самакіраваннем, культурай нацыянальных меншасцей, правамі чалавека, рэлігійнай дзейнасцю, моладдзю, клубамі па інтарэсах. Тут найменшы працэнт псеўда-NGOs урадавага і камерцыйнага характару.

Добра развітая сетка культурніцкіх арганізацыяў на Віцебшчыне. На Магілёўшчыне колькасна вылучаюцца NGOs па правах чалавека і па праблемах пакупнікоў. На Гомельшчыне найбольшая колькасць арганізацый займаецца сацыяльнымі праблемамі і інвалідамі, што звязана з наступствамі Чарнобыля. Значную ролю ў станаўленні перыферыйных NGOs адыграла Беларуская Асацыяцыя Рэсурсных Цэнтраў (БАРЦ) у складзе: "Вежа" (Берасце), "Грамадзянскія ініцыятывы" (Гомель), "Кола сяброў" (Магілёў), "Ратуша" (Гродна), Фонд імя Льва Сапегі (Віцебск). Цэнтры, злучаныя ў Асацыяцыю, маюць галоўнай мэтай пошук грамадскіх ініцыятываў у сваіх рэгіёнах, стымуляцыю стварэння NGOs у малых гарадах і вёсках. Кіраўнікі і супрацоўнікі гэтых рэсурсных цэнтраў аб’ехалі ўсе раённыя цэнтры і значныя мястэчкі для сустрэч з мясцовымі дэмакратычнымі лідэрамі і творчымі людзьмі. Былі наладжаны семінары і трэнінгі для рэгіянальных актывістаў, праводзіліся кансультацыі па фандрэйзінгу, заканадаўству, напісанню заявак на гранты, аказваліся тэхнічная і фінансавая дапамогі, друкарскія паслугі і інш.

У 2000-2001 гг. была створана сетка з 57 лакальных рэсурсных цэнтраў. Яны ажыццяўляюць тэхнічную і інфармацыйную падтрымку рэгіянальнага трэцяга сектара ў цеснай сувязі з абласнымі рэсурснымі цэнтрамі і па сваёй сутнасці выконваюць ролю інкубатараў грамадскай актыўнасці.

Значнай з’явай на Беларусі ёсць развіццё лакальнага незалежнага друку. Гэта даволі новая з’ява ў нашым трэцім сектары. Толькі ў выдавецкім цэнтры гарадзенскай "Ратушы" у 2001 г. друкавалася больш за 70 рэгіянальных газетак і бюлетэняў. Для маленькага горада падобнае выданне – вялізарная падзея. Яна пазбаўляе людзей страху і "выпроствае спіны". Распаўсюджванне робіцца, як правіла, бясплатна і даходзіць да многіх. Адну такую газетку з праўдзівай інфармацыяй па нашых дадзеных трымае ў руках 10-15 чалавек. Пры накладзе 300 асобнікаў яе чытаюць 3000-4500 жыхароў мястэчка, дзе пражывае 7000-12000 чалавек.

Улічваючы, што гэта безганарарныя выданні, кошт газеткі невысокі, бо найчасцей складаецца з затрат на паперу, фарбу і масцер-плёнку. Да таго ж, на самой справе калектыў выдання – гэта не проста рэдакцыя, а сапраўднае, часта адзінае ў мястэчку, дэмакратычнае NGOs.

У будучым, зразумела, многія з гэтых газетак перастануць існаваць, але сённяшняя іх роля неацэнная, бо яны – самы эфектыўны сродак у разбурэнні інфармацыйнай пустыні ў рэгіёнах.

4. Структура трэцяга сэктара
Беларускі трэці сектар добра структурызаваны, у ім існуюць парасонавыя арганізацыі на нацыянальным і мясцовых узроўнях.

Яшчэ ў лютым 1997 г. больш за 200 NGOs утварылі адзіную структуру абароны агульных інтарэсаў і каардынацыі дзеянняў – Асамблею дэмакратычных NGOs. Сёння яна яднае 532 арганізацыі, якія падзяляюць асноўныя дэмакратычныя каштоўнасці: плюралізму, правоў чалавека, незалежнасці Беларусі, як перадумовы рэалізацыі грамадскай ініцыятывы.

Каардынацыяй працы займаецца Рабочая група. Яна займаецца наладжваннем інфармацыйнага абмену і сувязямі са СМІ, распрацоўкай агульнанацыянальных праграм, аналітычнымі даследаваннямі, абаронай правоў NGOs.

Паспяховымі былі спробы каардынацыі дзейнасці навукова-аналітычных цэнтраў краіны "Беларускія Фабрыкі Думак" (1997 г.) і моладзевых NGOs – "Беларуская нацыянальная Рада Дзіцячых і Моладзевых арганізацый" (1997 г.).

Кансалідацыя трэцяга сектару мае працяг на ўзроўні шэрагу гарадоў. Першая такая спроба была рэалізавана ў Гродна. У сакавіку 1997 г. тут паўстаў Каардынацыйны Камітэт "Гарадзенская ініцыятыва", які аб’яднаў на прынцыпах дэмакратыі і незалежнасці усе дэмакратычныя сілы горада: у ягоны склад увайшлі 32 лідэры буйных NGOs, палітычных партый і прафсаюзаў.

Аналагічны Гарадзенскаму клубу лідэраў пазней паўстаў цэлы шэраг мясцовых гарадскіх аб’яднанняў – "Лідскі Соймік" (Ліда), "Цэнтр грамадзянскіх сувязяў" (Магілёў), "Згода" (Віцебск), "Цэнтр Ф. Кміты" (Ворша), супольнасць "Усяслаў Чарадзей" (Наваполацк), Клуб NGOs (Пінск) і інш.

Працэс аб’яднання рэгіянальнага трэцяга сектара адбываецца і на ўзроўні моладзевых арганізацый: Гарадзенская "Рада-23" (люты 1998 г.), Берасцейская Рада "Поўня" (жнівень 1998 г.) і інш.

У шэрагу выпадкаў правядзенне круглых сталоў аднапрофільных NGOs прыводзіць да стварэння аб’яднанняў (Рада сацыяльных арганізацый – Берасце, студзень 1999 г.).

5. Трэці сектар і іншыя структуры дэмакратычнай супольнасці Беларусі

Дэмакратычныя партыі нешматлікія і не маюць, як правіла, разгалінаваных структураў. Гэта хутчэй іх бяда, а не віна. Байкот выбараў большасцю дэмакратычных арганізацый ў папярэднія гады зрабіў сваё. Партыі ў значнай ступені згубілі кантакт з насельніцтвам і развучыліся "хадзіць у народ". Іх прадстаўнікоў не было гадамі ў Парламенце і Саветах, не бачаць на TV, не чуюць на радыё. Паколькі яны не могуць выканаць сваю галоўную функцыю – лабіраванне інтарэсаў разнастайных груп грамадства, партыі пакутуюць ад сталага недахопу фінансавых сродкаў.

Партыйныя арганізацыі, асабліва на перыферыі, нярэдка маргіналізаваліся і часта выглядаюць, як замкнёныя клубы палітычных аднадумцаў. Найбольшая праблема – гэта хранічная адсутнасць рэальнай дзейнасці. Іх чакае складаны паступовы выхад з рэзервацыі, цяжкая праца партыйнага будаўніцтва.

СМІ Беларусі на 2/3 недзяржаўныя, але на інфармацыйным полі дамініруе ўлада за кошт значна большых накладаў яе газет. Хаця гэтыя наклады пастаянна скарачаюцца: за апошні год яны ўпалі на 9 працэнтаў. Рэжым сёння інтэнсіўна развівае перш за ўсе TV. Ствараецца другі агульнанацыянальны канал, а перадачы абласных тэлестудый паступова ўсе больш перакрываюць расійскія тэлеканалы.

Сярод нацыянальных газет па папулярнасці лідзіруюць дзяржаўныя: "Советскую Белоруссию" чытаюць 38.4% насельніцтва, "Рэспубліку" – 19.,2%, "7 дней" – 12.3%. Рэйтынг найбольш чытальных недзяржаўных газет яўна адстае: "Народная воля" – 8.9%, "БДГ" – 7.9%.

На рэгіянальным узроўні ў шэрагу гарадоў (Брэст, Гродна, Баранавічы, Слонім, Бабруйск, Смаргонь, Барысаў, Маладзечна і іншых) незалежныя газеты па свайму ўплыву не саступаюць дзяржаўным, а часам і пераважаюць. 

Мясцовая ўлада паўсюдна не дазваляе ствараць новыя газет і ліквідуе існуючыя (больш за 20 у апошнія два гады). Можна смела прагназаваць, што ціск на недзяржаўныя выданні напярэдадні выбараў і рэферэндуму будзе ўзрастаць, колькасць газет паменшыцца, а самацэнзура яшчэ існуючых – ўзрасце.

З гэтых жа прычынаў нерэальнымі з’яўляюцца спадзяванні на недзяржаўнае радыё – FM-каналы і кабельнае тэлебачанне, як на сур’ёзныя фактары грамадска-палітычнага жыцця.

Больш перспектыў у Інтэрнэта, хаця доступ да яго мае толькі каля 4-5% насельніцтва. Затое гэта пераважна моладзь, студэнты і лічба мае дынамічную тэндэнцыю да павялічэння.

І ўрэшце лакальны ўзровень – сотні найменняў бясплатных газетак у малых гарадах і бюлетэняў NGOs, якія распаўсюджваюцца па большасці раёнаў краіны.

Гэтая сетка мае вялізарны патэнцыял для ўплыву на грамадскую думку, дзякуючы дастатковай колькасці тэхнікі і спецыялістаў у трэцім сектары, а таксама ўстойліваму доступу да Інтэрнэту NGOs сталіцы, абласных гарадоў і больш 60 раённых цэнтраў.

Недзяржаўныя прафсаюзы з’яднаны ў Беларускім Кангрэсе дэмакратычных прафсаюзаў, які складаецца з Свабоднага Прафсаюзу Беларускага (СПБ) і Беларускага Незалежнага Прафсаюза (БНП). Першы налічвае каля 6000 членаў, хаця у 1995 г. ў ім было прыкладна 10000 чалавек. Мае разгалінаваныя колькасна невялікія структуры па ўсей краіне. Другі яднае прыкладна 10000 членаў. Найбуйнейшыя арганізацыі – па хімічных і горназдабываючых прадпрыемствах у Салігорску (2500), Наваполацку (1500), Гродне (1000) і Мазыры (1000).

Трэці сектар, нягледзячы на неспрыяльныя ўмовы, устойліва развіваўся апошняе дзесяцігоддзе, асабліва да 2001 г. Сёння структуры грамадзянскай супольнасці існуюць у 97 раёнах краіны. На Беларусі каля 2800 зарэгістраваных NGOs і прыкладна такая ж колькасць незарэгістраваных грамадскіх ініцыятываў. Спектр іх дзейнасці нашмат шырэй, чым у суседніх посткамуністычных краінах. Сектар мае разгалінаваную інфраструктуру і ўменні працаваць у кааліцыі. У NGOs сканцэнтравана значная частка дэмакратычнай эліты. Да таго ж грамадскі сектар мае хай недастатковае, але адносна стабільнае вонкавае фінансаванне. Для людзей з актыўнай жыццёвай пазіцыяй менавіта ў трэцім сектары больш за ўсё шансаў для самарэалізацыі. Найвялікшай праблемай няўрадавых арганізацый застаецца іх вузкая сацыяльная база, і, як следства, нязначны ўплыў на шырокае грамадства. Прычыны гэтага крыюцца як у жорсткім супрацьдзеянні ўлады пашырэнню ўздзеяння трэцяга сектару, так і ў неразуменні шматлікімі NGOs неабходнасці выхаду з дэмакратычнага гета.

Пасля рэферэндуму 1996 г. Беларусь пераўтва-рылася ў аўтарытарную дзяржаву, што мае цяжкія наступствы для трэцяга сектара. Галоўнымі метадамі барацьбы ўлады супраць NGOs сталі: адмовы ў рэгістрацыі, ціск на кіраўнікоў і актывістаў, адмовы ў выдзяленні памяшканняў для мерапрыемстваў, штрафы, падатковыя праверкі, паклёпніцкія кампаніі ў дзяржаўных СМІ, дзе "недзяржаўныя арганізацыі" асацыююцца з "антыдзяржаўнымі".

У гэтай сітуацыі трэці сектар вымушаны развівацца ў апазіцыі да дзяржавы. Замест супрацоўніцтва, ён мусіць ствараць сістэму калектыўнай абароны і займацца палітычнай дзейнасцю. Гэта не канфрантацыя з боку грамадзянскай супольнасці, а рэакцыя самазахавання. Альтэрнатывай такой пазіцыі можа быць толькі адмова ад самастойнага статуса і выкананне сацыяльных заказаў улады.

Аднак гэты вымушаны працэс не носіць разбуральнага характару для трэцяга сектара. Ён часцей за ўсё не можа без супрацоўніцтва з дзяржавай вырашаць сур’ёзныя сацыяльныя праблемы, але затое з’яўляецца адным з асноўных фактараў спроб актывізацыі, дэкамунізацыі, дэмакратызацыі і еўрапеізацыі мыслення насельніцтва.

6. Дэмакратычнае ўздзеянне NGOs
Супрацьдзеянне грамадзянскай супольнасці аўтарытарным тэндэнцыям у апошнія гады аказалася малапаспяховым. Адна з асноўных прычын – савецкі і постсавецкі кансерватызм беларускага грамадства і ў адсутнасці пачуцця нацыянальнай самасвядомасці. Распачатыя дэмакратычнымі сіламі на пачатку 1990-х гадоў спробы фармавання нацыянальнай ідэнтычнасці пацярпелі паразу. Маргінальная пост-імперская свядомасць значнай часткі насельніцтва заблакавала сацыяльныя і палітычныя трансфармацыі і дазволілі кіраўніку Беларусі стварыць аўтарытарную сістэму кіравання.

Аднак за апошнія дзесяць гадоў адбыліся пазітыўныя працэсы, часта не звязаныя з дзейнасцю дэмакратычных сілаў:

– адбываецца працэс фармавання новай несавецкай беларускай ідэнтычнасці, якая базуецца, аднак, не на мадэлі моўна-этнічна-нацыянальнай самаідэнтыфікацыі, а на ідэі беларускага грамадзянства;

– уступленне у завяршальную фазу пост-каланіяльнай гісторыі ("беларуска-расійскай інтэграцыі") і канчатковы выбар на карысць беларускай незалежнасці;

– дзякуючы цывілізацыйнай блізкасці Беларусі да Еўропы, значная частка яе грамадзян змагла пазнаёміцца з заходнім ладам жыцця, але і аддае перавагу дэмакратычным мадэлям пабудовы дзяржавы (працэнт гэтай часткі насельніцтва ў Беларусі вышэйшы за Украіну і Расію);

– вычэрпанне папулісцкага рэсурсу ўплыву на грамадскую думку з боку кіраўніцтва краіны;

– пагаршэнне рэальнай эканамічнай сітуацыі, падзенне рэальнай пакупніцкай здольнасці беларускага насельніцтва;

– рост адчування грамадскай думкай няправільнасці абранага кірунку развіцця краіны.

Гэтыя фактары будуць узмацняцца і беларускае грамадства будзе рабіцца больш успрымальным да ідэяў дэмакратычных пераўтварэнняў рынкавай эканомікі, правоў чалавека і грамадзянскай супольнасці.

Для трэцяга сектара Беларусі ў гэтых умовах стратэгічнымі мэтамі з’яўляюцца:

– актывізацыя і кансалідацыя лакальных элітаў, развіццё сацыяльнай салідарнасці і грамадзянскай самаарганізацыі;

– развіццё і умацаванне пачуцця беларускага грамадзянства, правоў чалавека, беларускай і нацыянальнай ідэнтычнасці, гістарычнай еўрапейскасці беларускай нацыі; 

– стварэнне сітуацыі рэальнага інфармацыйнага выбару;

– прамоцыя еўрапейскага выбару для Беларусі "Еўропа – каштоўнасць";

– наладжванне шырокага супрацоўніцтва паміж беларускімі і замежнымі NGOs, перш з краінаў – новых сяброў Еўразвязу.

